Drög að frumvarpi, 23.12.2004


Frumvarp til laga 


um breytingu á umferðarlögum, nr. 50 30. mars 1987, með síðari breytingum.

(Lagt fyrir Alþingi á 131. löggjafarþingi 2004–2005.)


1. gr.

44. gr. a. umferðarlaga verður orðuð þannig:Flytjendum, eigendum ökutækja og ökumönnum ber að haga akstri í samræmi við reglur um notkun ökurita og aksturs- og hvíldartíma.    

Ráðherra skal setja reglur um aksturs- og hvíldartíma ökumanna, sem annast fólks- og vöruflutninga á vegum, ökurita o.fl., þar sem m.a. skal kveðið á um:

a. 
þau ökutæki, sem reglurnar taka til,

b. 
aksturstíma ökumanns hvern dag, og skyldu ökumanns til gera hlé á akstri, og til að taka daglega og vikulega hvíld frá akstri,

c. 
notkun ökurita, sem er búnaður ökutækis þar sem skráðar eru og geymdar upplýsingar um aksturs- og hvíldartíma ökumanns, hraða ökutækis og fleira,

d. 
skyldu til þess að varðveita í ökurita, á ökuritakorti eða með öðrum hætti upplýsingar um aksturs- og hvíldartíma ökumanns og veita eftirlitsmanni aðgang að þeim upplýsingum þegar þess er óskað,

e. 
útgáfu, efni og form ökuritakorts, sem er lykill að rafrænum ökurita og geymir jafnframt rafrænar upplýsingar um aksturs- og hvíldartíma ökumanns,

f. 
gjald fyrir ökuritakort og

g 
eftirlit með framkvæmd reglna um aksturs- og hvíldartíma ökumanns og notkun ökurita.

Eftirlitsmaður getur krafist þess að ökumaður eða flytjandi afhendi gögn um aksturs- og hvíldartíma ökumanns, hraða bifreiðar og fleira. Þetta gildir hvort sem er við eftirlit á vegum eða í starfstöð flytjanda og hvort sem gögnin eru afhent á staðnum eða eru send eftirlitsmanni að ósk hans eða annarra þar til bærra starfsmanna þess sem eftirlit annast. Með orðinu flytjandi er hér átt við skráðan eiganda (umráðamann) bifreiðar til fólks- eða vöruflutninga eða þann sem tekur slíka bifreið á leigu og ekur henni sjálfur eða ökumaður í þjónustu hans. 

Laun ökumanns, sem annast fólks- og vöruflutninga á vegum og er skylt að fylgja reglum um aksturs- og hvíldartíma ökumanna, má ekki miða við ekna vegalengd eða flutt vörumagn, jafnvel þótt um kaupauka eða launauppbót sé að ræða.


2. gr.

47. gr. verður þannig orðuð:

Lögreglumaður getur krafist þess að ökumaður vélknúins ökutækis gangist undir öndunarpróf ef:

a. 
ástæða er til að ætla, að hann hafi brotið gegn ákvæðum 45. gr.,

b. 
ástæða er til að ætla, að hann hafi brotið gegn öðrum ákvæðum þessara laga eða reglna sem settar eru samkvæmt þeim enda hafi ráðherra ákveðið að öndunarsýni megi taka í þeim tilvikum,

c. hann hefur átt hlut að umferðarslysi eða óhappi, hvort sem hann á sök á eða ekki, eða

d. hann hefur verið stöðvaður við umferðareftirlit.

Lögreglumaður getur krafist þess að ökumaður vélknúins ökutækis láti í té munnvatnssýni ef:

a.
 ástæða er til að ætla að hann hafi brotið gegn ákvæðum 2. mgr. 44. gr. vegna neyslu ávana- og fíkniefna,

 b. 
hann hefur átt hlut að umferðarslysi eða óhappi, hvort sem hann á sök á eða ekki, eða

c. 
hann hefur verið stöðvaður við umferðareftirlit.

Lögreglumaður getur fært ökumann til rannsóknar á öndunarsýni, á munnvatns-sýni eða til blóð- og þvagrannsóknar ef ástæða er til að ætla að hann hafi brotið gegn ákvæðum 2. mgr. 44. gr. eða 45. gr. , hann neitar lögreglunni um að gangast undir öndunarpróf eða láta henni í té munnvatnssýni eða hann er ófær um það. Liggi fyrir grunur um önnur brot en akstur undir áhrifum áfengis eða ávana- og fíkniefna, getur lögreglumaður auk þess fært ökumann til læknisskoðunar. Sama á við þegar grunur er um akstur undir áhrifum áfengis eða ávana- og fíkniefna og sérstakar ástæður mæla með því.

Lögregla annast töku öndunarsýnis. Læknir, hjúkrunarfræðingur eða meinatæknir annast töku blóðsýnis. Ökumanni er skylt að hlíta þeirri meðferð sem talin er nauðsynleg við rannsókn skv. 2. mgr.

Ráðherra setur nánari reglur um töku sýna og rannsókn skv. 1., 2. og 3. mgr.

Vegna töku og rannsóknar öndunarsýnis skal sá sem sakfelldur er greiða 6.500 kr., sem teljast til sakarkostnaðar. 


3. gr.

3. mgr. 68. gr. verður orðuð þannig:

Ráðherra setur reglur um eftirlit með: 

a.
aksturs- og hvíldartíma ökumanna og notkun ökurita, þ.á.m. að skoða upplýsingar sem varðveittar eru í ökurita bifreiðar, á ökuritakorti eða með öðrum hætti,

b.
heildarþyngd og ásþunga ökutækja og 

c.
ástandi ökutækja í umferðinni, þ.á.m. með því að annast sérstaka vegaskoðun sem fram fer í samræmi við reglur um skoðun ökutækja.

Ráðherra getur ákveðið að sérstakir eftirlitsmenn annist, auk lögreglu, eftirlit samkvæmt 1. mgr. Ráðherra setur reglur um hæfi og starfsþjálfun slíkra eftirlitsmanna og setur þeim starfsreglur.

Eftirlitsmönnunum er heimilt að stöðva ökutæki þegar þeir sinna eftirliti. 


4. gr.

71. gr. laganna verði orðuð þannig:

Ráðherra setur reglur um öryggis- og verndarbúnað fyrir ökumann og farþega bifreiðar þar sem m.a. skal kveðið á um:

a.
skyldu til þess að nota öryggisbelti, 

b.
skyldu til þess að nota öryggis- og verndarbúnað fyrir börn með tilliti til aldurs, hæðar og þyngdar barns og til flokkunar búnaðar, og

c.
skyldu ökumanns til þess að sjá um að farþegi noti öryggis- og verndarbúnað.

5. gr.

Á eftir 2. mgr. 100. gr. kemur ný málsgrein, þannig orðuð:

Eigi skal refsa fyrir brot sem tilgreind eru í 108. gr. a og 108. b.

6. gr.

102. gr. verður breytt þannig:

Í stað „3. mgr.” í 1. málslið 1. mgr., 1. málslið 2. mgr. og 1. málslið 4. mgr. kemur: 4. mgr.

Í stað „og” á eftir „2‰” og á undan „vínandamagn” í 3. mgr. kemur: eða


7. gr.

108. gr. verður orðuð þannig:

Heimilt er að leggja á gjald vegna brota gegn: 

a.
ákvæðum 4. mgr. 7. gr., 2. mgr. 27. gr. og 3. mgr. 27. gr.,

b.
ákvæðum a-, b-, c-, d-, e-, h og i liða 1. mgr. 28. gr. og ákvæðum 30. gr. 

c.
banni við stöðvun eða lagningu ökutækis, sem gefið er til kynna með umferðarmerki,

d.
banni við stöðvun eða lagningu ökutækis, sem sett er skv. 81. gr., enda þótt bannið sé ekki gefið til kynna með umferðarmerki,

e.
öðrum ákvæðum um stöðvun eða lagningu, sem sett eru skv. 81. gr. og

f.
reglum um notkun stöðureita skv. 1. og 2. mgr. 83. gr.

Gjaldið hvílir á þeim, sem ábyrgð ber á stöðvun ökutækis eða lagningu. Eigandi ökutækis eða umráðamaður ber einnig ábyrgð á greiðslu gjaldsins ef það greiðist ekki innan tilskilins frests nema sannað verði að ökumaður hafi notað ökutækið í algeru heimildarleysi.

Ráðherra ákveður gjald vegna brota gegn ákvæðum 1. mgr.

Lögreglan annast álagningu og innheimtu gjaldsins. Ákveða má að lögreglu sé heimilt að fela öðrum innheimtu gjaldsins. Ráðherra getur þó ákveðið að álagning gjaldsins fari fram með aðstoð sérstakra stöðuvarða á tilteknum svæðum, að öllu leyti eða að hluta. Hann getur og ákveðið, að ósk sveitarstjórnar, að álagning og innheimta gjaldsins fari fram á vegum sveitarfélagsins að öllu leyti eða að hluta. Rennur gjaldið þá í sveitarsjóð og skal varið til að gera og reka bifreiðastæði og bifreiðageymslur til almenningsnota. Fari álagning fram á vegum sveitarfélags getur sveitarstjórn ákveðið fjárhæðina í gjaldskrá sem ráðherra staðfestir.

Gjaldið skal lagt á með skriflegri tilkynningu sem festa skal við ökutæki 

eða afhenda ökumanni þess.

Fyrirsögn 108. gr. verður þannig orðuð: Gjald vegna stöðvunar- og stöðubrota.


8. gr.

Á eftir 108. gr. kemur ný grein, 108. gr. a, orðuð þannig:

Heimilt er að leggja á gjald, að fjárhæð 3.000 kr., vegna brota gegn reglum sem ráðherra setur, með stoð í 67. gr., um skyldu til að færa ökutæki til skoðunar. Gjaldið hvílir á eiganda og umráðamanni ökutækis. 

Gjaldið má leggja á þegar liðnir eru tveir mánuðir frá því að færa skyldi ökutæki til aðalskoðunar. Gjaldið rennur til Umferðarstofu sem annast álagningu og innheimtu þess Umferðarstofu er heimilt að fela öðrum innheimtu gjaldsins.

Fyrirsögn 108. gr. a skal orðuð þannig: Gjald vegna vanrækslu þess að færa ökutæki til skoðunar.

9. gr.

Á eftir 108. gr. a kemur ný grein, 108. gr. b, orðuð þannig:

Heimilt er að leggja á gjald vegna brota ökumanns gegn síðari málslið 1. mgr. 48. gr. Ráðherra ákveður gjaldið og lögreglan annast álagningu og innheimtu þess. Gjaldið skal lagt á með skriflegri tilkynningu sem afhent er eða send ökumanni. Ákveða má að lögreglu sé heimilt að fela öðrum innheimtu gjaldsins. 

Fyrirsögn 108. gr. b skal orðuð þannig: Gjald vegna vanrækslu þess að hafa ökuskírteini meðferðis.

10. gr.

109. gr. verður þannig orðuð:

Ákvörðun um álagningu gjalds samkvæmt 108. gr., 108. gr. a og 108. gr. b verður ekki borin undir æðra stjórnvald.

Verði gjald, sbr. 1. mgr., ekki greitt innan tilskilins frests, hækkar það um 50%.

Ráðherra setur nánari reglur um hvernig það skuli lagt á og innheimt, þar á meðal um greiðslu- og kærufrest. Má þar ákveða að gjald, sem lagt hefur verið á en eigi greitt innan nánar tiltekins frests, hækki um 100%. 

(Gjald samkvæmt 108. gr. og 108. gr. a nýtur lögtaksréttar og lögveðs í viðkomandi ökutæki). Lögveð þetta gengur fyrir öllum öðrum réttindum í ökutækinu, en fellur niður við eigendaskipti, hafi hinn nýi eigandi hvorki vitað né mátt vita um lögveðið. Lögveðið gengur þá á eftir kröfum um opinber gjöld sem tryggð eru með veði í ökutækinu hafi veðinu verið þinglýst áður en gjaldið var lagt á.

Verði álagt gjald ekki greitt innan tilskilins frests, skal senda eiganda ökutækisins eða umráðamanni, á sannanlegan hátt, tilkynningu um að krafist verði aðfarar eða nauðungarsölu að tilteknum tíma liðnum enda hafi greiðsla þá eigi verið innt af hendi. Einnig skal honum gefinn kostur á að koma að mótbárum eða vörnum innan sama tíma.

Verði gjaldið ekki greitt innan frests skv. 4. mgr. og engar mótbárur eða varnir hafa verið hafðar uppi, má krefjast nauðungarsölu á lögveðinu til lúkningar gjaldinu án undangengins fjárnáms. Einnig má krefjast fjárnáms hjá þeim sem ber ábyrgð á greiðslu gjaldsins skv. 1. mgr. án undangengins dóms eða sáttar.

Fyrirsögn 109. gr. skal þannig orðuð: Álagning og innheimta gjalds samkvæmt 108. gr. 108. gr. a og 108. gr. b

11. gr.

Eftirfarandi breyting verður á 2. mgr. 114. gr.:

Í stað „200 kr.” kemur: 400 kr.

12. gr.

Lög þessi öðlast þegar gildi.

Athugasemdir við lagafrumvarp þetta.

I.

Sú endurskoðun sem nú fer fram á umferðarlögum nr. 50/1987 er liður í því að ná meginmarkmiði samgönguráðuneytisins um bætt umferðaröryggi fyrir landsmenn. 

Ráðuneytið sett fram eftirfarandi mælikvarða í því efni: 

· Fjöldi látinna í umferð á hverja 100 þúsund íbúa verði sambærilegur við það sem lægst gerist í heiminum árið 2016, mælt sem meðaltal 5 ára.  

· Fjöldi látinna og alvarlegra slasaðra lækki að jafnaði um 5% á ári til ársins 2016.

Miðað við markmið ráðuneytisins um árlega fækkun alvarlega slasaðra, skulu þeir ekki verða fleiri en 80 árið 2016.  

Í þeim löndum sem bestum árangri náðu árið 2003 létust 6 af hverjum 100 þúsund íbúum í umferð og stefnt er að því að ná því marki á Íslandi.

Á vormánuðum 2004 skipaði samgönguráðherra stýrihóp til að vinna að stefnumótun í umferðaröryggismálum til ársins 2016. Aðgerðir sem stýrihópurinn lagði sérstaka áherslu á skiptast í eftirtalda flokka:  Öruggur ökuhraði, öruggari vegir, öruggari ökumenn, öryggisbúnaður faratækja og löggæsla / forvarnir.  

Frumvarpi um breytingar á umferðalögum sem hér er kynnt er ætlað að renna stoðum undir umferðaröryggisáætlun samgönguráðuneytisins og stuðla þannig að auknu umferðaröryggi fyrir landsmenn alla. Eftirfarandi fer kynning á helstu breytingum frumvarps til umferðarlaga:

1. Styrkari stoðum er rennt undir ákvæði um aksturs- og hvíldartíma ökumanna, með það markmið að draga úr hættu sem skapast vegna þreytu atvinnubílstjóra.

2. Lögreglumönnum er nú heimilt að krefja ökumann um munnvatnssýni ef grunur leikur á að hann hafi brotið gegn ákvæðum laganna er varða akstur undir áhrifum ávanabindandi lyfja eða fíkniefna.  Einnig fær lögreglumaður heimild til þess að færa ökumann til rannsóknar ef  hann neitar lögreglunni um slíkt sýni, eða ef hann er ófær um það. Í dag hefur lögreglan bæði búnað og heimildir til að kann áfengismagn í blóði ökumanna. Rýmkun heimilda lögreglu til að kanna hvort ökumenn séu undir áhrifum annarra fíkniefna en áfengis er liður í því að ná meginmarkmiði ráðuneytisins um bætt umferðaröryggi. Samgönguráðuneytið stefnir að því að ökumenn aki ekki undir áhrifum áfengis og/eða annarra vímuefna. Slíkur áfangi myndi stórbæta öryggi í umferðinni, en í 10% banaslysa er aðalorsök talin vera sú að sá látni hafi ekið undir áhrifum áfengis eða annarra vímuefna og 2,4% allra umferðarslysa má rekja til ölvunaraksturs Til að ná fram þessu aukna umferðaröryggi verður 250 milljónum króna varið til verkefnisins á næstu fjórum árum, m.a. með auknu eftirliti lögreglu, gerða fræðslu- og kynningarefnis og áróðri.  
3. Ráðherra getur í kjölfar breytinga á umferðarlögum veitt sérstökum eftirlitsmönnum heimild til þess að framfylgja ákvæðum laganna um; akstur og hvíld, heildar- og ásþunga ökutækja og gerð og búnað ökutækja. Markmiðið er að auka umferðaröryggi, þannig að minni hætta skapist af ökumönnum, ökutækjum eða skemmdum vegum. Með því að gera fleiri aðilum kleift að annast eftirlitsstörf með ákvæðum laganna, uppfylli þeir settar kröfur, er unnið að því að ná umræddu markmiði. 

4. Samkvæmt  frumvarpinu verða þeir sem ekki koma með bifreiðar til skoðunar innan setts tíma krafðir um 3 þúsund króna aukaskoðunargjald. Algengt er að bifreiðaeigendur láta undir höfuð leggjast með að láta skoða bifreið sína. Markmiðið er að auka umferðaröryggi þannig að í umferðinni finnist einungis ökutæki sem uppfylla settar kröfur. 

5. Frumvarpið miðar við að breyta sektum fyrir stöðubrot í gjöld auk þess sem lögreglan getur nú heimilað öðrum að annast innheimtu gjaldanna.  Sá sem fremur brotið er ábyrgur fyrir því, en auk þess er eigandi bifreiðarinnar gerður ábyrgur fyrir gjaldinu.  Þessi breyting auðveldar framkvæmd eftirlits með stöðubrotum og gerir það virkara.  Breytingunni er ætlað að minnka líkurnar á að ökutæki skapi hættu vegna stöðubrota.  

6. Í frumvarpinu er gert ráð fyrir að umferðaröryggisgjald, sem innheimt er við skoðun ökutækja, hækki úr 200 krónum í 400 krónur.  Þeim auknu tekjum sem af hljótast verður varið til öryggisfræðslu. Samgönguráðuneytið hefur ákveðið að verja 368 milljónum króna til öryggisfræðslu á næstu fjórum árum. Fjármununum verður m.a. varið til þess að efla umferðaröryggisfræðsla í leik- og grunnskólum, með gerð námskrár og starfi umferðarfulltrúa. Einnig verður fjármunum varið í fræðslu meðal bílstjóra fyrirtækja, gerð kynningarefnis fyrir erlenda ferðamenn og fræðsluefnis vegna notkunar öryggisbelta. Til að tryggja fjármagn til öryggisfræðslu er hækkun umferðaröryggisgjalds lögð til. Rannsóknir sýna að um mjög brýn verkefni er að ræða, t.d. ætti fræðsla, til ökumanna og farþega, um notkun öryggisbelta að skila sér í færri umferðarslysum, en í 25% banaslysa er aðalorsök talin vera sú að sá látni notaði ekki öryggisbelti. 

II.

Áður en ákvæði umferðarlaga um hvíldartíma ökumanna var breytt með lögum nr. 84/2004 var svo hljóðandi ákvæði í 6. mgr. 44. gr.: „Dómsmálaráðherra getur sett reglur um hvíldartíma ökumanna.” Ákvæðið var í umferðarlögunum nr. 50/1987 þegar þau tóku gildi 1. mars 1988. 

Með lögum nr. 84/1984 var 6. málsgrein 44. gr. felld niður en í stað þess kom ný grein svo hljóðandi: 

„Ráðherra setur reglur um aksturs- og hvíldartíma ökumanna, þar á meðal um: 

a. notkun ökurita, sem er búnaður ökutækis þar sem skráðar eru og geymdar upplýsingar um aksturs- og hvíldartíma ökumanns, hraða ökutækis og fleira, 

b. skyldu til þess að varðveita í ökurita, á ökuritakorti eða með öðrum hætti upplýsingar um aksturs- og hvíldartíma ökumanns og veita eftirlitsmanni aðgang að þeim upplýsingum þegar þess er óskað, 

c. útgáfu, efni og form ökuritakorts, sem er lykill að rafrænum ökurita og geymir jafnframt rafrænar upplýsingar um aksturs- og hvíldartíma ökumanns, 

d. gjald fyrir ökuritakort.”

Ákvæði um ökurita, ökuritakort og skyldu til þess að nota þau, skrá og varðveita upplýsingar um aksturs- og hvíldartíma, veita eftirlitsmanni aðgang að upplýsingunum og um gjald fyrir ökuritakort, eru einkum komin til vegna þess að til stendur að setja rafræna ökurita í þær bifreiðar sem reglur um aksturs- og hvíldartíma taka til og nota í því sambandi rafræn ökuritakort. Hinn 5. ágúst 2004 var gert ráð fyrir að samræmdar reglur um notkun rafænna ökurita skyldu taka gildi og þar með samræmdar reglur um notkun þeirra á Evrópska efnahagssvæðinu. Gildistímanum hefur verið frestað til 5. ágúst 2005.
Í 1. gr. frumvarps þessa er kveðið nánar, en er í umferðarlögunum, á um heimild ráðherra til þess að setja reglur um aksturs- og hvíldartíma ökumanna, sem annast fólks- og vöruflutninga á vegum, ökurita og fleira. Ráðherra skal, samkvæmt frumvarpinu m.a., setja reglur um aksturstíma ökumanns hvern dag, og skyldu ökumanns til gera hlé á akstri, og til að taka daglega og vikulega hvíld frá akstri. 

Þessi breyting er m.a. til komin vegna dóms Hæstaréttar í málinu nr. 251/2004 sem kveðinn var upp 28. október 2004. Málavextir og niðurstaða dómsins voru í stuttu máli þessir:

X var saksóttur fyrir umferðarlagabrot með því að hafa ekið vöruflutningabifreið yfir sjö daga tímabil án þess að taka sér „lögboðna vikuhvíld.“ Var þetta í ákæru talið varða við a. lið 1. gr. reglugerðar nr. 136/1995 um aksturs- og hvíldartíma ökumanna o.fl. í innanlandsflutningum og við flutning innan Evrópska efnahagssvæðisins, sbr. ákvæði reglugerðar ráðsins (EBE) nr. 3820/85 um samhæfingu tiltekinnar löggjafar á sviði félagsmála er varðar flutninga á vegum, sbr. 6. mgr. 44. gr., sbr. 1. mgr. 100. gr. umferðarlaga nr. 50/1987. Talið var að sjálfstæða verknaðalýsingu á broti varðandi hvíldartíma ökumanna væri hvorki að finna í 6. mgr. 44. gr. umferðarlaga né heldur í reglugerð nr. 136/1995 sem sett væri með stoð í lögunum. Væri því ekki um að ræða svo skýra refsiheimild að samrýmanleg væri 1. mgr. 69. gr. stjórnarskrárinnar. Var X því sýknaður af kröfu ákæruvaldsins.

Álit hæstaréttar í hnotskurn:

· Ákvæði 1. mgr. 100. gr. umferðarlaga hefur að geyma aðgreinda refsireglu sem vísar til verknaðarlýsinga í öðrum ákvæðum laganna og í ákvæðum reglna sem settar eru samkvæmt þeim.

· Hvorki í þágildandi ákvæði 6. mgr. 44. gr. umferðarlaga né í reglugerð nr. 136/1995 er að finna sjálfstæða verknaðalýsingu á broti varðandi hvíldartíma ökumanna né aðrar efnisreglur þar um. Samkvæmt því er hér ekki um að ræða svo skýra refsiheimild að samrýmanleg sé 1. mgr. 69. gr. stjórnarskrárinnar

Í 100. gr. umferðarlaga er kveðið á um refsingu vegna brota gegn umferðarlögunum eða reglum, sem settar eru samkvæmt þeim, sektir og fangelsi. Samkvæmt því getur verknaðarlýsing brots verið hvort sem er í  umferðarlögunum eða í reglum settum samkvæmt þeim. 

Reglur um aksturs- og hvíldartíma ökumanna, sem gilda hér á landi, hafa verið settar með innleiðingu EB-reglugerða og tilskipana í samræmi við ákvæði samningsins um Evrópska efnahagssvæðisins. EB-reglurnar hafa verið birtar í EES- viðauka við stjórnartíðindi EB og innleiddar í íslenskan rétt með reglugerð, með svonefndri tilvísunaraðferð. Gildandi reglugerð um aksturs- og hvíldartíma, ökurita o.fl. er nr. 136/1995.

Rétt er að gera ráð fyrir að megin efni reglna um aksturs- og hvíldartíma verði í reglugerð svo sem verið hefur. Hins vegar þykir rétt, m.a. með hliðsjón af fyrrnefndum dómi Hæstaréttar, að leggja til, eins og hér að framan er teikð fram, að ákvæði umferðarlaga um þetta efni verði ítarlegri en nú er, að kveðið verði þar nánar á um þau helstu atriði sem ráðherra skal setja sett reglur um. 

III.

Starfshópur, sem dómsmálaráðherra skipaði, skilaði skýrslu í febrúar 2001 þar sem settar eru fram tillögur og ábendingar um atriði sem betur megi fara í því skyni að auka umferðaröryggi og bæta umferðina. M.a. er lagt til í skýrslunni að lögreglu verði heimilað að taka munnvatnssýni til að kanna hvort ökumaður er undir áhrifum ávana- og fíkniefna og eftirfarandi tekið fram:

Skaðleg áhrif áfengis á hæfni ökumanns eru vel þekkt. Síðustu ár hefur aukin athygli beinst að akstri undir áhrifum fíkniefna með tilliti til umferðaröryggis. Erfitt er að segja til um ætlaðan fjölda ökumanna sem aka eða hafa ekið undir áhrifum fíkniefna eða lyfja, vegna skorts á prófun ökumanna. Hins vegar er ljóst að fjöldi þeirra hefur aukist undanfarin ár og er talið að í Noregi hafi fjöldi þeirra sem aka undir áhrifum fíkniefna eða lyfja fimmfaldast á síðastliðnum 10 - 15 árum, samkæmt því sem kemur fram í skýrslu starfshópsins.

Samkvæmt 2. mgr. 44. gr. umfl., má enginn stjórna eða reyna að stjórna ökutæki ef hann vegna veikinda, hrörnunar, ofreynslu, svefnleysis, neyslu áfengis eða annarra örvandi eða deyfandi efna eða annarra orsaka er þannig á sig kominn að hann er ekki fær um að stjórna ökutækinu örugglega. 

Mun erfiðara er fyrir lögreglu að leiða í ljós hvort ökumaður sé undir áhrifum fíkniefna og lyfja heldur en áfengis þar sem hún getur ekki með einföldum hætti sýnt fram á það á staðnum að viðkomandi sé undir áhrifum efna. Í nokkrum löndum hefur áhersla á þennan vanda verið aukin. 

Komið hafa fram nýjar aðferðir við að mæla hvort ökumaður er undir áhrifum ávana- og fíkniefna, aðrar en með blóð- eða þvagsýni. Þróuð hafa verði tæki til að greina hvort ökumaður sé undir áhrifum ýmissa ávana- og fíkniefna með töku munnvatnssýnis. Er þessi aðferð einföld í framkvæmd og gerð af lögreglumanni á staðnum, í stað þess að færa ökumann til læknis til rannsóknar. Í Belgíu og Sviss eru í almennri notkun tæki til slíkra mælinga. Slík tæki eru þó ekki lögfull sönnun þess að ökumaður sé ekki undir áhrifum og reynist sýnið jákvætt þarf að færa ökumann til blóð- eða þvagrannsóknar til nánari greiningar og staðfestingar. Með þessu er hins vegar hægt að leiða í ljós hvort ástæða sé til að færa ökumann til slíkrar rannsóknar og þannig hægt að komast hjá því að sýni séu send í dýrar rannsóknir sem ekki reynast svo jákvæð. Slíkar mælingar myndu auðvelda eftirlit lögreglu, spara verulega tíma hjá lögreglu, starfsfólki heilsugæslu og rannsóknarstofu, og þeirri kvöð oft létt af ökumanni að vera færður til frekari rannsóknar. 

Þær heimildir sem lögregla hefur samkvæmt 47. gr. umfl., til að kanna hvort ökumaður er undir áhrifum áfengis eru annars vegar öndunarpróf, sem taka má við umferðareftirlit, og hins vegar getur lögregla fært ökumann til rannsóknar á öndunarsýni eða til blóð- og þvagrannsóknar ef ástæða er til að ætla að hann hafi brotið gegn ákvæðum 2. mgr. 44. gr. umfl. eða 45. gr. umfl. (gildir um áfengi, sjá síðar), eða hann neitar að láta framkvæma öndunarpróf eða er ófær um það. Ef grunur er um önnur brot en akstur undir áhrifum áfengis getur lögreglumaður auk þess fært ökumann til læknisskoðunar. Lögregla annast töku öndunarsýnis. Læknir, hjúkrunarfræðingur eða meinatæknir annast töku blóðsýnis. Þær heimildir sem lögregla hefur því í dag til að rannsaka hvort ökumaður er undir áhrifum ávana- og fíkniefna er með því að færa hann til töku blóð- og þvagsýnis og þá ef ástæða er til að ætla að ökumaður sé undir áhrifum. Öndunarsýni koma ekki að gagni í þessu skyni. Eftirlit lögreglu er því nokkuð torvelt og þekking lögreglumanna til að bera kennsl á einkenni áhrifa er takmörkuð.

IV.

Undanfarin ár hefur verið haft eftirlit á vegum með aksturs- og hvíldartíma ökumanna, notkun ökurita o.fl. Veruleg breyting verður á framkvæmd þess með nýjum rafrænum ökuritum og rafrænum ökuritakortum sem væntanlegar verða tekin í notkun á næsta ári. 

Með reglugerð nr. 680/2002, útgefinni 24. september 2002, sem var breyting á reglugerð um skoðun ökutækja nr. 378/1998, voru innleidd ákvæði tilskipunar 2003/30/EB um tæknilegt eftirlit á vegum með aksturshæfni vöruflutningabifreiða í bandalaginu og aðildarríkja að samningnum um Evrópska efnahagssvæðið. 

Í 1. gr. tilskipunar 2003/30/EB  er m.a. eftirfarandi tekið fram: 

„Markmiðið með þessari tilskipun er að bæta umferðaröryggi og umhverfið með því að tryggja að vöruflutningabifreiðir á yfirráðasvæði aðildarríkja bandalagsins uppfylli betur tiltekin tæknileg skilyrði sem sett voru með tilskipun 96/96/EB.”

Og í 3. gr. tilskipunarinnar er eftirfarandi tekið fram:

„Sérhvert aðildarríki skal taka upp tæknilegt eftirlit á vegum þannig að markmiðunum í 1. gr. verði náð að því er varðar vöruflutningabifreiðar, sem falla undir þessa tilskipun, með tilliti til innlendra reglna sem eiga við um slík ökutæki samkvæmt tilskipun 96/96/EB.”

Í reglugerð um skoðun ökutækja nr. 378/1998 er vegaskoðun lýst þannig: Vega skoðun er athugun til að ganga úr skugga um að ástand ökutækja, sem stöðvuð eru í akstri, uppfylli þær kröfur sem gerðar eru í reglum um það efni. Skoðunin er framkvæmd utan skoðunarstofa. Vegaskoðun er framkvæmd af skoðunarmanni á vettvangi á ökutæki sem stöðvað hefur verið af lögreglu. Vegaskoðun fer að mestu fram sem sjónskoðun, virknisathugun og mæling útblástursmengunar.

Í framhaldi af innleiðingu á tilskipun 2003/30/EB var haldið námskeið á vegum Umferðarstofu fyrir lögreglumenn og starfsmenn Vegagerðarinna til þess að búa þá undir að sinna vegaskoðun.

Skipulag þess eftirlits sem hér er fjallað um, þ.e. með a) aksturs- og hvíldartíma og notkun ökurita, b) heildarþyngd og ásþunga ökutækja og c) ástandi ökutækja í umferðinni (sérstakri vegaskoðun) er í deiglunni.  
Almennt umferðareftirlit, í þéttbýli og á þjóðvegunum er eitt af megin viðfangsefnum lögreglunnar. Vegagerðin hefur í mörg ár haft eftirlit með aksturs- og hvíldartíma ökumanna, og notkun ökurita í því sambandi, svo og með heildarþyngd og ásþunga ökutækja. Eftirlitið hefur að verulegu leyti farið fram með aðstoð og í samvinnu við lögregluna þegar stöðva þarf ökutæki og taka skýrslur af ökumönnum

Það er mikilvægt að umferðareftirlit á þjóðvegum sé öflugt, ekki síst vegna aukins fjölda ökutækja á vegunum og auknum vöruflutningum. Því er lagt til að ráðherra fái heimild til þess að setja reglur um slíkt eftirlit varðandi tiltekna þætti, sbr. 3. gr. frumvarpsins, sem lögreglan og sérstakir eftirlitsmenn, t.d. starfsmenn Vegagerðarinnar, hefðu á vegunum. Rétt þykir að ráðherra hafi fremur heimild en ekki skyldu til þess að hlutast til um hverjir, aðrir en lögreglan, fara með umferðareftirlit á þjóðvegunum Því sé rétt að fella niður úr umferðarlögunum að Vegagerðin annist eftirlit með aksturs- og hvíldartíma ökumanna. 

V.

Fyrir liggur tilskipun Evrópuþingsins og ráðsins nr. 2003/20/EB frá 8. apríl 2003 um breytingu á tilskipun ráðsins 91/671/EBE um samræmingu laga aðildarríkjanna varðandi skyldubundna notkun öryggisbelta í ökutækjum innan við 3,5 tonn. Rétt er að gera ráð fyrir að tilskipunin verði innleidd í íslenskan rétt með reglugerð svo sem verið hefur um tilskipanir og reglugerðir á sviði umferðarmála.

Tillögur um breytingu á 71. gr. byggja á því að heppilegra sé að setja í reglugerð ákvæði um þau atriði sem nú er fjallað um í 71. gr. umfl.. Þannig kæmi fram heildstæðari reglubálkur í reglugerð um notkun öryggisbelta og öryggisbúnaðar fyrir börn í bifreið. Drög að orðalagi 71. gr. eru samin með hliðsjón af samsvarandi ákvæði í norsku og dönsku umferðarlögunum.

VI.

Samkvæmt 1. mgr. 108. gr. umferðarlaga er heimilt að leggja á gjald vegna:

1. tiltekinna brota sem varða stöðu og stöðvun ökutækja (a-e liðir), 

2. brota á reglum sem varða skyldu til að færa ökutæki til skoðunar (g liður) og 

3. brota sem vegna misnotkunar varðandi notkun sérstakra stöðukorta (e liður) og stöðureita (f liður).

Heimild til að leggja á gjald vegna (1) helgast af því að eitt er að færa sönnur á að ökutæki hafi verið lagt ólöglega og annað að sanna hver ökumaðurinn hafi verið og að hann hafi gerst brotlegur. Þess vegna getur það kallað á umfangsmikla rannsókn lögreglu ef sanna á brot ökumannsins og beita kæru og refsingu (100. gr.). Sama gildir að hluta varðandi (2). Að því er varðar (3) felst brotið í því að ekki er greitt gjald í stöðumælinn (sem er í eðli sínu leiga fyrir stæðið). Gjald samkvæmt (3) er leigugjald.

Heimild til þess að ákveða, leggja á og innheimta gjald samkvæmt (1) og (2) fer eftir reglum einkréttar og til þess ætlað að koma í stað þess að beita sektum og reka málið sem refsimál samkvæmt lögum um meðferð opinberra mála. Gjaldtaka í stað sektar er ein róttækasta breytingin á hinu hefðbundna viðurlagakerfi í þá átt að afnema eða þrengja refsiákvæði. Með því varð kleift að halda uppi reglu varðandi stöðu og stöðvun ökutækja. Fyrir breytinguna hrönnuðust kærumál upp því óvinnandi var að rannsaka þau, yfirheyra meintan brotamann (ökumann) og að öðru leyti að undirbúa meðferð málsins hjá ákæruvaldi og fyrir dómstólum. 

Athugasemdir við einstakar greinar frumvarpsins.

Um 1. gr.

Í greininni eru tiltekin þau atriði sem ráðherra setur reglur um varðandi aksturs- og hvíldartíma ökumanna sem annast fólks- eða vöruflutninga á vegum, hvaða ökutækja reglurnar taka til, skyldu til þess að nota ökurita og ökuritakort, eftirlit með aksturs- og hvíldartíma og notkun ökurita og að laun ökumanns megi ekki miða við ekna vegalengd eða flutt vörumagn. Ákvæði greinarinnar og reglna sem settar eru samkvæmt henni mótast af þeim EB reglum um aksturs- og hvíldartíma og notkun ökurita sem innleiddar hafa verið.

44. gr. a. umferðarlaga verður orðuð þannig:

Ráðherra setur reglur um aksturs- og hvíldartíma ökumanna, sem annast fólks- og vöruflutninga á vegum, ökurita o.fl. Ökumanni skal skylt að taka sér hvíld frá akstri svo sem nánar verður ákveðið í reglunum og skal hann, flytjanda og aðrir viðkomandi fara eftir þeim reglum sem ráðherra setur, m.a. um: 

Um 2. gr.

Á eftir 1. mgr. kemur ný mgr. Þar er nýtt ákvæði um að lögreglumaður geti krafist þess að ökumaður vélknúins ökutækis láti í té munnvatnssýni ef ástæða er til að ætla að hann hafi brotið gegn ákvæðum 2. mgr. 44. gr. vegna neyslu ávana- og fíkniefna,

hann hefur átt hlut að umferðarslysi eða óhappi, hvort sem hann á sök á eða ekki, eða

hann hefur verið stöðvaður við umferðareftirlit. Í samræmi við þetta nýmæli bætist við í 2. mgr. að lögreglumaður getur fært ökumann til rannsóknar á munnvatnssýni, auk þess sem nú er á öndunarsýni, á eða til blóð- og þvagrannsóknar, ef ástæða er til að ætla að hann hafi brotið gegn ákvæðum 2. mgr. 44. gr. eða 45. gr., hann neitar lögreglunni um að gangast undir öndunarpróf eða láta henni í té munnvatnssýni eða hann er ófær um það.

Um 3. gr.

Kveðið er á um að ráðherra geti, auk þess að setja reglur um eftirlit með aksturs- og hvíldartíma ökumanna, sett reglur um eftirlit með heildarþyngd og ásþunga ökutækja og ástandi ökutækja í umferðinni, þ.á.m. með því að annast sérstaka vegaskoðun sem fram fer í samræmi við reglur um skoðun ökutækja. Varðandi eftirlit með aksturs- og hvíldartíma er einnig kveðið á um eftirlit með notkun ökurita, þ.á.m. að skoða upplýsingar sem varðveittar eru í ökurita bifreiðar, á ökuritakorti eða með öðrum hætti.

Sú breyting er gerð að ráðherra geti ákveðið að sérstakir eftirlitsmenn, auk lögreglu, annist það eftirlit samkvæmt 1. mgr., sé heimilt að stöðva ökutæki þegar þeir sinna eftirliti. Þar með yrði ekki lögbundið að eftirlitsmenn Vegagerðarinnar annist slíkt eftirlit. 

Um 4. gr.

Með breytingu á 71. gr. er lagt til að lögfest sé að ráðherra setji reglur um öryggis- og verndarbúnað fyrir ökumann og farþega bifreiðar þar sem kveðið verði á um skyldu til þess að nota öryggisbelti, skyldu til þess að nota öryggis- og verndarbúnað fyrir börn með tilliti til aldurs, hæðar og þyngdar barns og flokkunar búnaðar og skyldu ökumanns til þess að sjá um að farþegi noti öryggis- og verndarbúnað.

Um 5. gr.

Í 108. gr. a og 108. gr. b frumvarpsins er gert ráð fyrir að heimilt verði að leggja á gjald vegna brota sem þar eru tilgreind. Því er lagt til að ekki skuli refsað fyrir þessi brot til samræmis við meðferð þeirra brota sem tilgreind eru í 108. gr.

Um 6. gr.

Þar sem í frumvarpinu er bætt nýrri mgr. aftan við 1. mgr. 47. gr. breytist tilvitnun 102. gr. í ákvæði 47. gr. í samræmi við það, í stað „3. mgr.” kemur „4. mgr.”.

4. mgr. 47. gr. umferðarlaga er svohljóðandi: „Nú hefur stjórnandi ökutækis brotið gegn 45. gr. og vínandamagn í blóði hans er yfir 2‰ og vínandamagn í lofti fer yfir 1,00 milligramm í lítra lofts og skal hann þá sviptur ökurétti eigi skemur en tvö ár.” Hér stendur „og” á eftir „2‰” þar sem standa skal „eða”. Það er skilyrði brots annað hvort að vínandamagn í blóði ökumanns sé yfir 2‰ eða að vínandamagn í lofti fari yfir 1,00 milligramm í lítra lofts. Það er ekki skilyrði brots að hvort tveggja sé.

Um 7. gr.

Vísað er til almennra athugasemda í V. Að öðru leyti þarf ekki að skýra efni greinarinnar nánar.

Um 8. gr.

Vísað er til almennra athugasemda í V. Að öðru leyti þarf ekki að skýra efni greinarinnar nánar.

Um 9. gr.

Vísað er til almennra athugasemda í V. Að öðru leyti þarf ekki að skýra efni greinarinnar nánar. 

Um 10. gr.

Í 10. gr. eru ákvæði um álagningu og innheimtu gjalda samkvæmt 108. gr., 108. gr. a og 108. gr. b. Nokkur slík ákvæði þykir þó hagkvæmt að hafa í hverri grein fyrir sig.

Að öðru leyti þarf ekki að skýra efni greinarinnar nánar.

Um 11. gr.

Vísað er til almennra athugasemda í VI. Að öðru leyti þarf ekki að skýra efni greinarinnar nánar. 







PAGE  
1

